
                Meeng Yai Nya Lox Bràx

Kòe tàx kuat taix kàeex hú táong kàx. Cáng tà
caix krìx. Pui cáng àh meu heun, "Ngan súm
kah mieh liex caix krìx, kàwiek súak ngài mieh
lie táong." Án cáng rawk káwiek, cáng bá tà
krìx. Cìx cáng cí àh, "Káwiek baox taix plàk."
Cáng cí káwiek cáng bá tà krìx cáng ìng.



Cáng prup pi còx dàwng, mie tà caix yaox cáng
thang cih glàk yá. Cáng àh, “Ká glàk peh yá?”
“Mèx còx heh dàwng.” Cáng cí máing baox tot
lùai caong, cìx cáng tà lie làng póm kah. Cìx
cáng ìang lieh nawng láx. Cìx cáng tó lax heun.
"Maix màng cí prax lax diex, lien sòe, kawie hú
prax lax ngai," àh cih. Án cáng rawk pén hú
cáng mang prax kawh sòe mawh ìang. Cáng cí
hú baox lax ngai kawh ci sóe cí hú baox. Cáng
àh, "Law ta prax gòm héun," áh cáng kàh lieh
prax cáng bá mawh ìang dìeh.

                  Meeng Yai Cào Khún

Kòe ìak kax pox. Kàx cáng àh, "La hú chex
paox lieh kah paok mà. Ngan piax ha vax
háwiek lien yaox vax hú ví pi krìh. Án íak cáng
bá vax háwiek cáng vax hú yáng pox lieh. Tàx
kuat cáng òt pa heun, cáng rap àh, "Mie héuh,
ceu hú cin ròm lax hawh." Cáng teh àh, "Tàx
kuat, yuh ní piax pon súm cin ròm lax mieh." Pi
mawh pox cáng deek háwiek mà lieh cáng hú
húat ìak lieh. Tàx kuat cáng cí rap caee àh,
"Mie héuh, hú cin ròm lax hawh."



Cáng tò tawng lax heun, cáng rawk hú cin teh
lax heun. Tàx kuat cáng baih miex lax heun,
cáng tà caix páh héun cáng ko ko. Tàx kuat
cáng páh lax heun cáng tòm lox, “Kùan miex
héuh, ngan háok mieh tùx laong, lien pui rap
heum mieh kah làwx tòm taix. Ngan tam cih
ngòt kré ngòt meu, ngan deum ha plàh lieh
pang heun kawie ngawm án. Ngan bú li cih bè
lax mieh, kawie mieh rap pá kah sí gùan lieh."
Án pox cáng háok húat ìak lieh. Cìx cáng vax
rap héum ìak héun kah làwx tòm cáng tà
múang ceen cáng láeek lìe kah siak ting. Cìx
cáng cí tam sáwm tò cìn ceut èup pet meu
pawiek bè. Cáng àh, "Àeex lax nyax bài hawh
càw yaox prax pi yuh ní. Háwiek sáwm, cìx
cáng vax tò òt nawng nyax. Cáng bá cí príeaw
mawh án pox cih cáng cí rap héum kah làwx
tòm, cáng pèux kàeex héun lawng ùik. Cìx cáng
cí tam sáwm tò cih èup pet meu plìx bè. Cáng
bá rap pá kah sí gùan lieh cáng lih mawh pi
prax pi nyom. Háwiek prax háwiek sáwm kah,
cìx cáng máing kah, “Ká lien pah ngawm ngòt
kré ngòt meu?” “Án íak cáng àh, "Law ngawm
ngòt kré."

Án pox cáng àh, "Law ngawm ngòt meu," mie
án deum pi plàh lieh pang ngòt meu cáng
ngawm. Cìx cáng àh, "Pax rà ceu leu kàoh ngan
án ngót ha càp kah krè maox tá lien yaox
mawh kéue cào khún." Án íak cáng càp, án pox
cáng tà càp, án pox cáng bá yaox mawh kéue
tùan dìeh.

Án íak cáng ìng. Cìx cáng rap máing pox heun.
Cáng àh, "Háwiek yum." Cáng ùt kòe lùai num
kùan bùn cào khún cáng àh meu miex meu
kèueng lieh, "Lie hú ví lax nyax miex lieh."
Miex heun mie yaox tà lieh rí càw kòe puax
cáng tà súm hú. Moeng heun cáng àh, "Màng
keet praix." Cìx cáng rawk ngùai paox lieh hú.
Cìx cáng príeaw lax bàoh vax kúm max cih.
Cáng brúang yaox kùan lieh cáng àh meu án
íak, “Ká tà mawh pox mieh laong?” Cáng àh,
“Bái mawh." Cìx kawh bá ùt príeaw lax nyax.
Kèueng cih cào khún cáng bá luat káox sá vái
lieh cáng sí vúat cáng àh, “Kah lih mawh nyax
móm sáng luang bruang paing,” áh. Cìx cáng
bá yaox kòe yaox pìan kah pí mawh pox dìeh.

                        Meeng Yai Tòm

Kòe yàong taix yàong. Nawng án yáong, ni kòe
pi miex taix kàeex. Bái líe kòe max kòe kèueng.
Òt nuang nawng án nyax. Cáng príeaw taix
ngaix, cáng bá àh, "Law hú tàong daong."
Cáng háok tàong kah nùm káox, cáng vài
daong lie lawng. Án nyam cáng ìng lax nyax
lieh. Cáng bá príeaw num sóm, cáng lai kèu
ting líex ting lieh. Cáng príeaw num ngawp
cao. Án nyam pi miex cáng hú caee daong lieh.
Cáng òt tòm si ngá nawng heun. Cáng àh, "Law
ìng brie." Cáng pèn ìng lax nyax lieh.



Án nyam cáng èun án tòm pang jang. Cáng
sáwm, cáng bá pe brie.

Cáng àh, "Law kawie brie pi sáx." Háwiek taix
ngaix, cáng hú lax mà. Háwiek num po, cáng
ìng, án tóm cáng juai lih mawh pi bùn móm taix
kàeex. Háwiek cáng sawk còx jáw prax jáw
sáwm. Cí teh liak nawng lawx tòm lieh. Pi miex
cáng ìng nam hu lieh. Cáng háwiek jáw pa
heun. Cáng máing yax kuat taix, “Yax kuat
héuh, ká maix pi còx jáw pa hawh.” “Mawh law
tak còx puah lax nyax mieh. Ìang ìa kawh tà
kòe, kah caong bàwng mieh. Law tak yaox còx
puah?" Tot lùai caong kawh cí àh yuh náw se.
Cáng keet lá hiang lieh. Cáng òt pang pàong
cáng rap nyan num liak heun. Cáng bá juai lih
nam án tóm. Án pi miex kawh ta dot lih nam
pang pàong. Cáng lawng tix pi bùn móm. Cáng
àh meu heun, "Lien mieh yaox mawh moeng
hawh nyàm." Kàx cáng yaox ìeh paox lie dìeh.

                   Meeng yai tàong groe

Kòe pui num blèue. Mawh líe kèueng kax kùan.
Pi mawh kèueng èn, mawh líe pi chéung kah
còx groe tàong groe. Tòm hú tàong groe puax
num maox kawh rawk sé krìx se. Num maox cih
kawh, kèueng kax kùan yaox kah brie lieh prax
niex tòm ngaix lax nyax kah.
Én kúan kawh teh lee lieh kah yaox lieh prax
niex. Yaox prax pi nyom, pi háwm yuh ní. Cáng
rìan kah còx jáw còx brie kah.



Príeaw taix ngaix, én kúan cáng nàix súm caix
còx groe, tàong groe kui yuh. Cáng àh meu
kèueng lieh, "Í kéueng héuh, ceu ren hawh kah
còx groe, tàong groe rìet. Súm nàix caix hàwn
rìet."
Kèueng héun cáng àh, "Heeh, tá kui yúh, mie.
Law kawie ngùai mieh hú ren lax laeek pi sáx."
Príeaw pi sáx tèt, kèueng héun kawh rawk
ngùai kùan lieh hú lax laeek tèt. Ùt príeaw kah
lax laeek tèt, kèueng héun cáng àh meu kùan
lieh, “Mie héuh, kawie mieh nyàt pi àh hawh
áwh. Ngan àeex ha còx puax, kawie mieh nàix
húat cóx. Ting ceu heun, màng cí kàh, màng cí
ù. Ngan ù mieh bái lien krìx kah áwh." Àh yuh
ní meu kùan lieh. Kùan héun kawh àh, "Heeh, Í
kéueng."
Num tèt kèueng héun hú baih òx. Kùan héun
tèt kawh nàix hú baih. Keet pi àh kèueng lieh
num ìeh nòx, "Màng cí ù, màng ci kàh." Nàix
húat ren kèueng lieh. Kèueng héun còx puax,
án kawh nàix húat cóx. Num tèt kèueng héun
háwiek baih òx. Cí teh sí gríeh. Háwiek sì grìeh
lìen, cáng cí teh tát.

Kùan héun kawh nàix húat cóx, nàix húat sí
gríeh, nàix húat teh tát òx baih lieh. Án nyam
num tàt kah án óx yuh ní, num tèt blìah án óx
bá sé si dìah háok kúh ngài kèueng héun. Cáng
àh, "Law kah kùan lieh blèe ngài lieh." Cáng ci
ngài lieh lax kùan lieh yuh ní. Num tèt kùan
héun kawh nàix húat ci ngài lieh lax kèueng
lieh yuh ní. Kèueng héun cáng cí teh ci ngài lieh
dawp ngài lieh taix plàk viak vèx vèx dòt lieh
rop heun. Ùik àh, "Ceu blée ngài hawh," meu
kùan lieh. Kùan héun èn kawh tà yuang, ce
nàix teh còx rop méen kèueng lieh. Num tèt
kèueng héun bá sum váw, cáng daih ná kùan
lieh. Kùan héun kawh cí nàix teh daih ná
kèueng lieh. Kèueng héun bá gàwm vux sum
váw! Cáng si jùh kùan lieh kah caong lieh. Num
tèt kùan héun kawh nàix teh si jùh kèueng lieh
kah caong lieh. Num tèt tá se lieh lih mawh còx
groe taong groe puax. Kèueng kax kùan bá se
lieh mawh pít paox tùan dìeh.

                 Meeng Yai Sóx Kax Lik

Kòe nyax taix nyax pi éue lik kax sóx. Háwiek
taix ngaix, cào nyax kah cáng àh, "Ngan maox
ha súm háok sáwm meu hawh lax nyax, hú
chéx paox pah kah paok mà. Ngan maox ha vah
káix lien yaox òt meu hawh pang nyax." Kàx
cáng rawk ngùai paox lieh hú. Án sóx cáng gàx
èt nawng án má cih càp po. Án lik cáng vax ìng.
Án sóx cáng kàoh gáix héun cáng cí càx hú kah
káix lik, cáng sawk jùh jáh kah caong lieh.



Cáng ìng húat án lik. Kàx cáng ìng lao kráo
háwiek lieh. Cào kah cáng rawk bá hú nyan.
Cáng hú yaox káix caong sóx. Cáng bá teh àh
meu án sóx. “Sóx, maix lien mieh yaox òt meu
hawh pang nyax. Lik, maix lien mieh yaox òt
lax tiam," cáng àh meu kah dìeh. Én nyam sóx
cáng pa caix nàix òt meu cào lieh lax nyax. Lik
cáng pa yaox òt lax tiam dìeh.

